History of the XX Century Mongolia
    Lecture 1  Notes

Introduction: Refusing from Marxist theory


    ХХ зууны Монголын түүх  
           Лекц 1
Оршил: Марксист онолоос татгалзахын учир

1.  Монголын түүхийн тухай товч оршил 
2. Түүхийн сургалт судалгаан дахь онол арга зүйг шинэчлэх шаардлага 

     Социализмын жилүүдэд Монголын түүхийг Марксист онолоор зааж ирсэн ба одоо ч заасаар байна. Үүний уршгаар өнгөрч улирсан аливаа юм бидэнд ямар хэрэгтэй юм бэ гэх хандлага Монголд байсаар байгаа юм. Өчигдрийг мартаж маргаашаараа амьдарч болно.
Гэтэл хүн малаас ухаанаараа ялгагддаг юм хойно хүн байнга Би хэн бэ? Бид хаашаа явж байгаа юм бэ? Түүхийн хүрдийг хэн, юу хөдөлгөөд байна вэ? Бид хөгжиж байна уу, мөхөж байна уу? гэсэн асуултыг байнга өөртөө тавьдаг. Энэ бүх асуултанд хариулахын тулд хүн яах аргагүй өчигдөр лүү харах болдог байна.
Монголд түүхийн нэр хүнд унасан шалтгаан бол

Нэгдүгээрт : Монголд социализм экспортлогдон орж ирснээр түүхийг марксист ленинист онолд хүчээр тохируулан зохиомол түүх зааж байсан учраас үнэн түүх заах эрхгүй болсон
Хоёрдугаарт : Монголд түүх нэрийн дор Монголын болон Оросын коммунист намуудын түүхийг зааж байсан
Гуравдугаарт : Түүхийг анхдагч түүхийн төвшинд заасаар байна
 
Социализмын жилүүдэд Чингис хаан гэдэг нэрийг хэлэх эрхгүй, хэлэхээс ч айдаг байв.
Бүхэлд нь дүгнэвэл Монголын түүх субстанцаа алдсан. Аливаа юм субстанцаа алдаад ирэхээр утгаа алдадгийг монголын түүх  амьдрал дээр нотолсон нь энэ. Монголын түүхийн нэр хүнд дээрхи шалтгаануудын улмаас унасан юм.

Монголын түүхийн шинжлэх ухаан өнөөдөр аль шатандаа явж байна вэ?

 Түүхийн шинжлэх ухааны хөгжлийг 3-н шатанд хувааж үздэг, гэхдээ энэ хөгжил нь спираль маягаар явагддаг. Үүнд:
· Анхдагч түүх
· Түүх шинжлэх ухааны төвшинд хүрсэн үе
· Түүх гүн ухааны төвшинд хүрсэн үе                                                                                        
Энэ шатлалаар нь авч үзвэл монголын түүхийн заах арга зүй  дунд сургуульд анхдагч түүхийн төвшинд, дээд сургуулиудад шинжлэх ухааны төвшинд ойртох хандлагын төвшинд байгаа юм. Анхдагч түүхийн төвшинд гэдэг нь тэр тэдэн онд төрсөн, тийм улс тэдэн онд мөхсөн гэсэн мэдээллийн чанартай байх жишээтэй. Шинжлэх ухааны төвшинд ойртох хандлага гэдэг нь уг болсон үйл явцыг тийм эрдэмтэн тэгж үзэж байхад ийм эрдэмтэд арай өөрөөр үзэж байна г.м.
Дэлхийн төвшинд хүрсэн сургуулиудад түүх судлах арга зүй нь контекстийг (анхдагч түүхийг) субстанцаа болгож түүхийн гүн ухаанд тулгуурлан санаагаа дэвшүүлдэг бол манай их дээд сургуулиудад аль нэг хүний бичсэн номонд тулгуурлаж эцсийн дүгнэлт гаргах арга түгээмэл байгааг үгүйсгэх аргагүй.
      1990 оноос хойш түүхийн сургалт, судалгаанд онолын шинэ хандлага барих боломж нээгдсэн боловч марксист онолоос бүрэн салж амжаагүй байсаар байгаа юм.
     Марксист онол, Иргэншлийн буюу Хүн төвтэй онолыг харьцуулан үзье.
Марксист буюу формацын онолын үндсэн гол баримтлал нь
          -    хувийн өмчийг үгүйсгэдэг
· нийгмийг 2 ангид хуваадаг
· уг ангиудыг хоорондоо антогонист зөрчилтэй гэж үздэг
· гол субстанц нь өмчгүй нийгэм байдаг
· хөгжлийн хөдөлгөгч хүчийг үзэл суртал гэж тодорхойлдог.
Иргнэшлийн онолын үндсэн гол баримтлал нь
         -     хувийн өмчийг үгүйсгэдэггүй
· нийгмийг ангид хуваадаггүй
· хүмүүс хоорондоо антогонист зөрчилгүй, ноён ч бай боол ч бай хүн гэж үздэг
· хөгжлийн хөдөлгөгч хүч бол Хүн, хүн дотроо оюун ухаант хүн гэж тодорхойлдог.
Онол бол аливаа шинжлэх ухааны суурь болж байдгаараа чухал байдаг. Марксист онолд феодал хамжлагат буюу капиталист ажилчин хоёрыг антогонист зөрчилтэй гэж үздэг хийгээд энэхүү антогонист зөрчлийг зөвхөн зэвсэгт тэмцлийн замаар шийдвэрлэж болно гэж сургадаг. Социалист хувьсгалыг үгээгүйчууд буюу пролетари анги хийх ёстой бөгөөд антогонист зөрчилтэй хөрөнгөтнүүдийн эсрэг зэвсэг барин босох ёстой байв. Гэтэл 1921 оны хувьсгалд Монголын язгууртнууд , харц ард бүгдээрээ эх орон газар шороогоо хамгаалахын тулд үндэсний нэгдсэн фронт болж харийн түрэмгийлэгчдийн эсрэг тэмцсэн юм. Монголчууд хүний эрхийг дээдэлсэн, өмчийг уриалсан нийгмийг байгуулахыг л хүсэж байв. Гэтэл Марксист онолын дагуу үндэсний нэгдсэн фронтыг хоёр хувааж ард анги, феодал анги гэсэн эвлэрэшгүй зөрчилтэй хоёр ангийг зохиомлоор бий болгон зааж байв. 1921 оны 3 сарын 18-нд Хятадын түрэмгийлэгчдийн эсрэг монголчуудын тэмцлийг марксист ленинист онолын дагуу хувьсгалын эхлэл буюу өмчтөнгүүдийн эсрэг, Богд хааныхаа эсрэг хийсэн зэвсэгт тэмцлийн эхлэл хэмээн тодорхойлов. Марксист онолын дагуу 1921 онд Монголд түрэмгийлэн орж ирсэн хятадын цэрэг, оросын цагаантны эсрэг хийсэн тэмцлийг капитализмын эсрэг хийсэн үгээгүйчүүдийн тэмцэл болгон зохион сурталчилж байв. Түүгээр ч зогсохгүй 1921 оны хувьсгалыг Орос оронд гарсан ОСИХ-ын салбар хувьсгал байсан гэж нотлов. Ийнхүү зохиомол түүх бий болж олон түмэнд түгсэн юм. Ийм учраас бид өнөөдөр Түүхээ бодит амьдралд суурьлуулж үнэнээр нь ойлгуулахад Хүн төвтэй онол, арга зүй чухал байгаа юм.
              Түүх бол  үйл явдал, он цагийн хэлхээс биш, өнгөрснийг зүгээр нэг сэргээгч биш харин өчигдрийн үнэт зүйлсийг өнөөдөрт өвлүүлж, өнөөдрийн үнэт зүйлсээс маргаашийг бүтээгч юм. Түүх судлалын эцсийн зорилго бол хүн төрөлхтөнд эрх чөлөөг (оюун санааны эрх чөлөө) олгоход оршдог. Ийм учраас хүн өчигдрөө мэдэхгүйгээр өнөөдрийг бүтээж чадахгүй, өнөөдрийг мэдэхгүй бол маргаашийг товлож чадахгүй юм. 
Социалист системийн орнуудын байгуулж байсан социалист нийгэм нь үнэндээ хүн төрөлхтний хүсэж мөрөөдөж байсан социализм байгаагүй юм. Энэхүү социализм нь хүний оюун ухаан, оюун санааны эрх чөлөөг хаагдуулсан авторитар, тоталитар дэглэмийн нэгэн хувилбар байсан юм. Социалист систем нүд ирмэхийн зуур задран унасны гол шалтгаан үүнд оршиж байв.

